
因言古之明王有投珠抵璧却千里馬焚雉頭裘者非不

知珍玩之可愛也恐因而妬政害事所以投之抵之却之

焚之以固結人心爲宗社計也乞崇節儉爲天下先凡織

造官一切取囘珍玩奇貨令四方母進貢疏上不報洪武

以來應天鎮江太平寧國廣德五郡官田減半徵而民田

全免久之民田多歸豪家官田仍歸下户恕乃爲之損益

官田量減其耗民田稍增之公私便焉○調廣東左布政

使彭韶于貴州是時有錦衣衛千户在鄕私採禽鳥等物

進貢官民俱罹其害韶上疏言狀忤旨遂調貴州廣州父

老皆流涕如去父母焉

　〈按是時都憲何喬新與彭方伯書曰閣下轉調廣州叩之士大夫往往譏閣下爲好名僕切以爲不然君子爲〉

　〈其所當爲初非爲名也但舉世不爲而已獨爲之衆人遂以爲好名耳然好名何過哉先哲有言求士于三代〉

　〈之上惟恐其好名求士于三代之下惟恐其不好名使世之爲士者皆知好名又安肯叩稽匍匐行苟且之術〉

　〈以求美官乎田承君責鄒志完有云廟君無以此舉自滿士之所當爲者未止此也僕亦願閣下勿避好名之〉

　〈嫌力行其所當爲者爾舉世不我知安知百世之下不有知我者乎不可因此自沮也此書深得責善輔仁之〉

　〈道公所以勵人如此其所自勵從可知矣〉

逮妖人王臣下獄斬于市

　〈按臣初爲姦盜被捶傷脛號王瘸子凡物經其目卽能竊去或取人財物投水中輒自袖出夤緣近倖見　上〉

　〈得爲錦衣千户命王敬等偕王臣採藥于湖湘江浙蘇松等處所至縱暴横索貨物搜取奇玩官民竝受其害〉

　〈至蘇州命工鎔銀爲元寶至二千餘綻凡江南有書畫玩器之精絕者檢括殆盡復拘蘇庠諸生日錄妖書不〉

--

　〈休實欲得賂諸生陸完叢不勝忿一日伺諸途欲擊之敬及臣走匿以免適尙書王恕以廵撫至疏其罪惡大〉

　〈致激變乞誅之詔差官校械二人至下錦衣獄敬充爭軍斬臣于市傳首江南中外稱快〉

罷西廠時言者俱以旣有東廠則西廠之設似在可已閣

臣萬安亦以此爲非便宜革去之邀劉珝同上疏珝不從

安乃獨署名以奏　上從之

都督馬儀劾陳鉞奸貪欺罔倚法弄權克取官銀營求陞

職御史強珍劾其失機隱匿侍郎馬文升發其激變夷情

鉞輒陰謀報復誣陷二人謫戍御史王崇之不從其濫報

功次亦被誣陷降官其子澍冒授錦衣千户恃勢爲非

上免其勘問令鉞致仕儀閑住澍調永平衛帶俸差操

秋以廣東舉人陳獻章爲翰林院檢討俾歸終養

　〈獻章字公甫廣東新會人舉于鄕再會試不第聞江南吳與弼講學往從之遊居半載歸遂絕意舉子業築〉

　〈室名陽春日杜門端默其中以明心爲務旣久若有得焉嘗與人書謂吾始從吳聘君學其于古聖賢垂訓之〉

　〈書蓋無所不講然米知入處北歸白沙杜門不出自靠書籍尋之忘寢忘食如是者亦累年而卒未得焉于是〉

　〈舍彼之煩求吾之約惟在靜坐久之然後見吾此心之體隱然呈露常若有物于是渙然自信曰作聖之功其〉

　〈在兹乎又謂爲學須從靜中坐養出個端倪方有商量處未可便靠書冊也其爲學與其敎人大要如此成化〉

　〈丙戌復遊太學祭酒邢讓令和楊龜山此日不再得詩讓覽之驚曰龜山不如也爲之延譽由是名動京師一〉

　〈時名士如修撰羅倫檢討莊㫤輩皆樂與之遊旣而獻章歸四方從學者踵至至是布政使彭韶疏薦之至京〉

　〈命吏部考試獻章辭疾不赴復上疏以母老懇乞歸養時太監梁芳素慕獻章名言于　上特旨授翰林院檢〉

　〈討導親終疾愈仍來供職獻章不辭上疏謝恩卽歸學者稱白沙先生〉

